
«Ondare gisa aurkezteak ez digu bermatzen hizkuntzaren babesa» 

Ione Josie, Kontseiluko ildo politikoko Ipar Euskal Herriko arduraduna 

«Hizkuntza gutxituak Frantziako ondarea dira». Aipu hori Konstituzioan sartzea onartu dute Frantziako diputatuek, baina hori ez da aski, Kontseiluaren iritziz. 

Aitor Renteria 

Baiona 

Frantziako diputatuek maiatzaren 22an deliberatu zuten Konstituzioko lehen artikulua aldatzea, bertan hizkuntza gutxituak Frantziako ondarea direla errateko. Ione Josie Kontseiluko Ipar Euskal Herriko arduradunaren iritziz, horrek ez du aldaketa sakonik eraginen. 

Diputatuek ustekabean erabaki zuten hizkuntza gutxituen aipamena egitea Frantziako Konstituzioan. Nola azaltzen duzue jokabidea? 

Maiatzaren 7an Frantziako Parlamentuan egindako eztabaidan, ofizialtasunaren aipamena ezetsi eta batzorde bat osatzea deliberatu zuten. Batzorde horri eginkizun bat eman zioten: 2009rako hizkuntza gutxituentzako lege koadroa osatzea. Eta, ezustean, diputatu talde txiki batek proposatu zuen Konstituzioko lehen artikuluan aipamen bat sartzea, erranez hizkuntza gutxituak Frantziako ondare direla. Lehen sentsazioa ustekabea izan da, nehork ez zuen espero. 

Zein zentzutan harritu zintuen horrek? 

Harritu, ez genekielako fitsik. Ez dute kontuan hartu gutxiengoen iritzia eta ez dute elkarlanik proposatu. Batzuk goizegi poztu dira. Urratsa bada ere, oraindik berretsi beharko du Frantziako Senatuak, eta, horrez gain, txikia edo ezdeusa delako, ez da behar duguna. Lehen aldiz hizkuntza gutxituen aipamena sartuko dute Frantziako Konstituzioan, baina ez da hori herri mugimenduak eskatzen zuena. Konstituzioaren bigarren artikulua moldatzea eskatzen genuen, Frantziako hizkuntza bakarra frantsesera dela diolako. Hori da traba. 

Hizkuntza gisa ofizialtasuna ukatu ondoren, ondare aitormena egin die Parlamentuak hizkuntza gutxituei. 
Hizkuntza ez da museoan sartzeko gauza bat, ez da Eiffel dorrea. Bizi den hizkuntza da euskara, esparru guztietan presente egon behar duena, eta bitxia egiten zaigu bertze batzuek ondaretzat hartzea gure hizkuntza. 

Horrek Frantziaren gutxiespena adierazten du? 

Badakite lehen artikuluko aipamena onartzen bada ere bigarren artikulua indarrean dagoela. Eta argiki berresten dute Frantziako hizkuntza bakarra frantsesa dela. Haientzat balio duenak ez du bertzeendako balio? Zer eskubide mota da aitortzen dutena? Konstituzioko lehen artikuluak ez die neholako ofizialtasunik aitortzen hizkuntza gutxituei. 

Aipamena onartuko balitz, zer aldaketa ekarriko luke? 

Euskararentzat deus gutxi. Bigarren artikuluak ondorio juridikoak ditu, eta aldatuz gero hizkuntz eskubideak bermatzeko ateka irekiko luke. Baina ez dute hori erabaki eta ondorioz erran behar dugu gatazka sortuko dela bi artikuluen artean, eta, gatazka horretan, bigarren artikuluak eragin handiagoa ukanen duela. Lehen artikuluan ondare gisa aipatzeak ez digu bermatzen hizkuntzaren babesa, ez hizkuntz eskubideena. Eta lehen artikuluak ez du euskararen normalizaziorako biderik irekiko. 

Bigarren artikulu hori izan da Frantziak behin eta berriz gogora ekarri duena hizkuntza gutxituen aldeko urratsik ez egiteko. Zer erran nahi du ez kentzeak? 

Betidanik artikulu hori estakuru nagusia izan da gure hizkuntzaren normalizazioari oztopoak jartzeko. Ez dago arrazoirik pentsatzeko Frantziak bere jarrera aldatuko duenik. Beraz alde batetik agertzen da herritarren presioari esker lortutako urrats bat, apala bada ere, eta, bertze alde batetik, Frantziaren zinezko jarrera. Horregatik atxikitzen du bigarren artikulu hori. Frantziak ez du borondaterik sakoneko aldaketak egiteko hizkuntza politikan. 

Ondare gisa onartzea bozkatu zutelarik, bertze zerbait ere egin zuten; ofizialtasuna ukatzea, alegia. 

Onartu zuten ofizialtasuna ez ematea, ez euskarari, ez bertze hizkuntza gutxituei. Azkenean, maiatzean Genevan gertatutakoarekin lotura eginez, uste dut Frantziak bere burua zuritzeko onartu duela lehen artikuluko aipamena. Nazioartean gero eta presio handiagoak egiten dizkiote eta NBE Nazio Batuen Erakundeak argiki esan zion Genevan ofizialtasuna aitortu behar diela hizkuntza gutxituei. Gainera Behatokiak eta bertze hainbat erakundek egindako oharrak aintzat hartu zituen NBEk. 

Gogora ekar ditzakezu NBEk egindako ohar nagusiak? 

Oraingoan irmotasun handiagoz erran dio Frantziari errespetatu behar dituela hizkuntza gutxituak eta hizkuntza eskubideak. Dagoeneko egin zion ohar hori 2001ean. Frantziari eskatu zion nazioarteko itunak izenpetzeko edo itun batzuei egindako oharrak kentzeko. Horrekin batera eskatu zion Europako Hizkuntza Gutxituen Ituna berrets zezan. Haurren Eskubideen Kartako klasulan ezarritako oharra kentzeko eskatu zion. Izan ere, itunetan gutxiengoen eskubideak aipatzen dira. Frantziak argudiatzen du herritar guztiak berdinak direla legearen aitzinean eta ez dagoela gutxiengorik. Bereizketa onartzea berdintasun irizpidearen aurka joatea dela dio Frantziak. NBEk maiatzean erran dio horrela urratzen dela berdintasun eskubidea, herritar batzuei ukatu egiten zaielako beren hizkuntza ikasteko edo mintzatzeko parada, hizkuntza nagusiko hiztunei eskubide hori aitortzen zaien bitartean. Berdintasunaren izenean Frantziak urratzen ditu eskubide kolektiboak, ez ditu aitortzen. 

Zein da berritasuna orduan? 

Irmokiago erran diola ofizialtasuna onartu behar diela hizkuntza gutxituei, nazioarteko itunak izenpetu behar dituela eta hizkuntza eskubideak errespetatu. Hori egin ordez, hizkuntza gutxituak Frantziako ondare gisa sartu nahi dituzte konstituzioan. Alde handia dago NBEk eskatzen duenaren eta Frantziak egin duenaren artean. Baina oraingoan oharra garbia izan da. Ezin bertzean hizkuntza gutxituei ofizialtasuna eman behar diela erran dio NBEk Frantziari. Batzuek nahi bezain sutsu goraipa dezakete Frantziak Konstituzioan egin nahi duen aipamena, baina mundu zabalaren aitzinean argi geldituko da berriz ere ez dituela nazioarteko aginduak betetzen, eskubideak urratzen segitzen duela. Eta NBEk bertze ohar garrantzitsu bat egin dio Frantziari. Preseski azken urte luzeotan izandako jarrera aztertu eta ondorioztatzen du hizkuntza gutxituek pairatu duten hiztun galera Frantziak eramandako hizkuntza politikaren ondorio zuzena dela. Adierazgarria da ikustea NBEk maiatzaren 19an helaraztea txostena Frantziari eta azken honek hizkuntza gutxituak ondare gisa aipatu nahi izatea maiatzaren 22an. 

Iazko kexen %39 nafarrenak izan zirela gogorarazi du Behatokiak 

Erredakzioa, Iruñea 

Hizkuntza Eskubideen Behatokiak ekin dio urteko txostena instituzioetako arduradunei aurkezteko bilera sortari. Behatokiko zuzendari Paul Bilbaok bilera egin zuen atzo goizean Nafarroako ararteko Francisco Javier Eneritz Olaetxearekin. Txostena «herritarrek emandako datuekin» egindako diagnosia dela azaldu zion. 2007. urtean jasotako kasuen berri zuzena eman zion Eneritzi Paul Bilbaok, eta Nafarroako Administrazioei helarazitako kexei buruzko eranskina jarri zuen haren esku. Halaber, gogorarazi zion iaz euskararen telefonora iritsi ziren kexa gehienak, %39 hain zuzen ere, Nafarroako herritarrek egin zituztela. Horretaz gain, kexa kopurua hazi egin dela gogorarazi zuen Behatokiko zuzendariak. Nafarroako Gobernuak, esaterako, inoiz baino kexa gehiago jaso zituela 2007an. 

Horren harira, Nafarroako Gobernuak agertzen duen jarrerarekin duen kezka helarazi zion arartekoari: «Zoritxarrez, ohiko bihurtu da legeak eta dekretu murritzek ematen dituzten aukera txikiei ere muzin egitea, eta, azkenean, naturalizatu egiten dira hizkuntza eskubideen eta legeen urraketak». Euskal Herriko beste gobernuek ere hizkuntza eskubideak urratzen dituztela onartu zuen. 

JARRERA «DISKRIMINATZAILEA». Eremu sozioekonomikoari dagokionez, Behatokiko zuzendariak Nafarroako Gobernuaren jarrera erabat diskriminatzailea dela helarazi zion Nafarroako arartekoari, kritiko: «Ordenamendu juridikoan ez ditu nafar euskaldunen kontsumitzaile eskubideak kontuan hartu, eta, ondorioz, enpresek eremu ez-euskaldun bihurtu dute Nafarroa osoa». Horren harira, interes orokorreko zerbitzuak eskaintzen dituzten enpresen adibideak jarri zituen Behatokiak Eneritz arartekoaren esku. 

Lehen bilera honekin, Hizkuntz Eskubideen Behatokiak hasi ditu txostena aurkezteko urteroko bilerak. Hurrengo asteotan beste hainbat erakundetako ordezkariei ere urteko txostenak zer eman duen azalduko die Behatokiak zuzenean. Instituzio guztiek txostena eskura izatea ezinbestekoa dela uste du. «Izan ere, Administrazioentzat tresna biziki interesgarria da Behatokiaren txostena. Herritarrek zuzenean pairatutako eskubideen urraketak izanik, horiek konpontzeko mekanismoez hausnartzeko aukera ematen du», nabarmendu du.
